
«O‘ZBEKISTONDA SUG‘URTA KOMPANIYALARIDA QAYTA SUG‘URTA ORQALI 

RISKLARNI DIVERSIFIKATSIYA QILISH SAMARADORLIGINI BAHOLASH» 

 

«ОЦЕНКА ЭФФЕКТИВНОСТИ ДИВЕРСИФИКAЦИИ РИСКОВ ПОСРЕДСТВОМ 

ПЕРЕСТРАХОВАНИЯ В СТРАХОВЫХ КОМПАНИЯХ В УЗБЕКИСТАНЕ» 

 

“ASSESSMENT OF THE EFFECTIVENESS OF RISK DIVERSIFICATION THROUGH 

REINSURANCE IN INSURANCE COMPANIES IN UZBEKISTAN” 

 

Shoraximova Zilola Nasirdjonovna  

Oʻzbekiston Milliy universiteti Iqtisodiyot fakulteti 

 “Ekonometrika va iqtisodiy modellashtirish” kafedrasi oʻqituvchisi 

  

Annotasiya 
Mazkur maqolada O‘zbekistonda faoliyat yuritayotgan sug‘urta kompaniyalarida qayta 

sug‘urta mexanizmlaridan foydalanish orqali risklarni diversifikatsiya qilish samaradorligi 

baholanadi. Tadqiqotning asosiy maqsadi qayta sug‘urtaning sug‘urta portfeli barqarorligini 

ta’minlash, yirik va katastofik risklarni kamaytirish hamda sug‘urta kompaniyalarining moliyaviy 

barqarorligiga ta’sirini aniqlashdan iborat. Tadqiqot jarayonida tizimli va qiyosiy tahlil, statistik 

usullar hamda moliyaviy ko‘rsatkichlar asosida baholash metodlari qo‘llanildi. Xususan, sug‘urta 

mukofotlari va to‘lovlari nisbatlari, retention darajasi, sedent ulushi hamda zararlilik ko‘rsatkichlari 

tahlil qilindi. Olingan natijalar qayta sug‘urta risklarni samarali taqsimlash orqali sug‘urta 

kompaniyalari moliyaviy natijalarining barqarorligini oshirishini ko‘rsatadi. Tadqiqot xulosalari 

asosida O‘zbekiston sug‘urta bozorida qayta sug‘urta amaliyotini takomillashtirish va risklarni 

boshqarish samaradorligini oshirishga qaratilgan ilmiy-amaliy tavsiyalar ishlab chiqildi. 

Kalit so‘zlar: qayta sug‘urta, risklarni diversifikatsiya qilish, sug‘urta kompaniyalari, 

moliyaviy barqarorlik, sug‘urta bozori, retention, sedent ulushi, sessiya, tantema. 

 

В данной статье оценивается эффективность диверсификatsiи рисков посредством 

использования механизмов перестрахования в страховых компаниях, осуществляющих 

деятельность в Узбекистане. Основной целью исследования является определение влияния 

перестрахования на обеспечение стабильности страхового портфеля, снижение крупных и 

катастрофических рисков, а также на финансовую устойчивость страховых компаний. В ходе 

исследования применялись методы системного и сравнительного анализа, статистические 

методы и методы оценки на основе финансовых показателей. В частности, были 

проанализированы соотношения страховых премий и выплат, уровень собственного 

удержания (retention), доля цедента, а также показатели убыточности. Полученные результаты 

свидетельствуют о том, что перестрахование способствует повышению стабильности 

финансовых результатов страховых компаний за счёт эффективного распределения рисков. На 

основе выводов исследования разработаны научно-практические рекомендatsiи, 

направленные на совершенствование практики перестрахования и повышение эффективности 

управления рисками на страховом рынке Узбекистана. 

Ключевые слова: перестрахование, диверсификatsiя рисков, страховые компании, 

финансовая устойчивость, страховой рынок, собственное удержание (retention), доля цедента, 

цессия, тантьема. 

 

This article assesses the effectiveness of risk diversification through the use of reinsurance 

mechanisms in insurance companies operating in Uzbekistan. The main objective of the study is to 

determine the impact of reinsurance on ensuring the stability of insurance portfolios, reducing large 

and catastrophic risks, and enhancing the financial stability of insurance companies. The research 

employs systematic and comparative analysis, statistical methods, and evaluation techniques based 

on financial indicators. In particular, the ratios of insurance premiums to claims, the level of retention, 

the cedent’s share, and loss ratio indicators are analyzed. The findings demonstrate that reinsurance 

contributes to improving the stability of insurers’ financial results by enabling effective risk 

distribution. Based on the study’s conclusions, scientific and practical recommendations are proposed 

to improve reinsurance practices and enhance risk management efficiency in the insurance market of 

Uzbekistan. 

Keywords: reinsurance, risk diversification, insurance companies, financial stability, insurance 

market, retention, cedent’s share, cession, tantieme. 

 

Bugungi globallashuv va moliya bozorlarining jadal rivojlanishi sharoitida sug‘urta 

kompaniyalari faoliyati yuqori darajadagi noaniqlik va risklar bilan chambarchas bog‘liqdir. Sug‘urta 

portfellari hajmining kengayishi, sug‘urta mahsulotlarining murakkablashuvi hamda yirik va 

katastofik risklarning ortib borishi sug‘urta kompaniyalaridan risklarni samarali boshqarish 

mexanizmlarini joriy etishni taqozo etmoqda. Ushbu jarayonda qayta sug‘urta sug‘urta kompaniyalari 

uchun risklarni kamaytirish va moliyaviy barqarorlikni ta’minlashning muhim instrumenti sifatida 

namoyon bo‘ladi. 

Qayta sug‘urta sug‘urtalovchilarga o‘z zimmasiga olingan risklarning bir qismini boshqa 

sug‘urta yoki qayta sug‘urta kompaniyalariga o‘tkazish imkonini berib, zararlarning 

konsentratsiyasini kamaytiradi va risklarni diversifikatsiya qilishga xizmat qiladi. Natijada sug‘urta 

kompaniyalari yirik moliyaviy yo‘qotishlardan himoyalanadi, to‘lovga qobiliylilik darajasi 

mustahkamlanadi hamda moliyaviy natijalarning barqarorligi oshadi. Ayniqsa, tabiiy ofatlar, sanoat 

avariyalari va boshqa favqulodda holatlar bilan bog‘liq katastofik risklarni boshqarishda qayta 

sug‘urtaning ahamiyati yanada ortadi. 

So‘nggi yillarda O‘zbekiston sug‘urta bozorida institutsional islohotlar amalga oshirilib, 

sug‘urta faoliyatini tartibga solish tizimi takomillashtirilmoqda. Bozor ishtirokchilari sonining 

ortishi, sug‘urta mukofotlari hajmining oshishi va sug‘urta xizmatlariga bo‘lgan talabning kengayishi 

sharoitida sug‘urta kompaniyalari moliyaviy barqarorligini ta’minlash masalasi dolzarb ahamiyat 

kasb etmoqda. Biroq amaliyotda qayta sug‘urtadan foydalanish darajasi, uning risklarni 

diversifikatsiya qilishdagi samaradorligi hamda moliyaviy natijalarga real ta’siri еtarli darajada 

chuqur ilmiy tadqiq etilmagan. 

Shu munosabat bilan, qayta sug‘urta mexanizmlarining O‘zbekiston sug‘urta kompaniyalari 

faoliyatida risklarni diversifikatsiya qilishdagi o‘rni va samaradorligini baholash muhim ilmiy-amaliy 

ahamiyatga ega. Mazkur maqolada qayta sug‘urtaning sug‘urta portfeli barqarorligini ta’minlash, 

yirik va katastrofik risklarni kamaytirish hamda sug‘urta kompaniyalarining moliyaviy barqarorligiga 

ta’siri kompleks tarzda tahlil qilinadi. Tadqiqot natijalari O‘zbekiston sug‘urta bozorida qayta 

sug‘urta amaliyotini takomillashtirish va risklarni boshqarish samaradorligini oshirishga qaratilgan 

ilmiy asoslangan xulosalar va takliflar ishlab chiqish imkonini beradi. 

Qayta sug‘urta orqali risklarni diversifikatsiya qilish masalasi sug‘urta ilm-fani va moliyaviy 

boshqaruv sohalarida keng tadqiq etilgan bo‘lib, turli olimlar va amaliyotchilar tomonidan nazariy va 

amaliy jihatlari batafsil yoritilgan.  

Guillaume Gorge (2020) tomonidan chop etilgan “Insurance Risk Management and 

Reinsurance” kitobida sug‘urta risklarini boshqarish va qayta sug‘urta mexanizmlarining iqtisodiy 

samaradorligi tizimli tarzda tahlil qilingan. Muallif qayta sug‘urta shartnomalarining proporsional va 

noproporsional turlarini, riskni baholash metodlarini va sug‘urta kompaniyalarining moliyaviy 

barqarorligini ta’minlashda ushbu instrumentlarning o‘rni va ahamiyatini yoritadi. Kitobda 

ta’kidlanishicha, risklarni diversifikatsiya qilish sug‘urta portfeli konsentratsiyasini kamaytirish, yirik 

yo‘qotishlar ehtimolini pasaytirish va kapitalning optimal taqsimlanishini ta’minlash imkonini beradi, 

bu esa O‘zbekiston sharoitida ham dolzarb ahamiyat kasb etadi [1]. 

G.V. Chernova (2014) o‘quv qo‘llanmasi Страхование и управление рисками esa sug‘urta 

risklarini boshqarish nazariyasi, sug‘urta portfeli barqarorligini ta’minlash mexanizmlari va qayta 

sug‘urta amaliyotini milliy va xalqaro kontekstda yoritadi. Muallif qayta sug‘urtaning sug‘urta 

kompaniyalarining moliyaviy natijalariga ta’sirini tahlil qilib, retention darajasi va session ulushi 

orqali risklarning optimal taqsimlanishini amalga oshirish muhimligini ko‘rsatadi. Shuningdek, 

ushbu manba sug‘urta kompaniyalari faoliyatida risklarni diversifikatsiya qilishning nazariy 

asoslarini mustahkamlaydi va maqola uchun konseptual chegara yaratadi [2]. 

Shuningdek, Swiss Re kompaniyasi tomonidan tayyorlangan The Essential Guide to 

Reinsurance (2019) amaliy jihatlarni keng yoritadi. Kitobda qayta sug‘urta shartnomalarining 

tuzilishi, riskni proporsional va noproporsional asosda taqsimlash, sedent va session konseptlari 

hamda tantema (tantieme) mexanizmlarining moliyaviy barqarorlikni oshirishdagi roli batafsil 

tushuntirilgan. Mualliflar ta’kidlaydiki, qayta sug‘urta risklarni samarali taqsimlash orqali sug‘urta 

kompaniyalarining kapital еtarliligi va moliyaviy natijalari barqarorligini oshirishga xizmat qiladi, bu 

esa O‘zbekiston sug‘urta bozorining rivojlanishida amaliy ahamiyatga ega [3]. 

Mazkur manbalarni solishtirib tahlil qilganda, qayta sug‘urta orqali risklarni diversifikatsiya 

qilishning ilmiy va amaliy jihatlari quyidagicha umumlashtiriladi: birinchidan, riskni proporsional va 

noproporsional asosda taqsimlash sug‘urta portfeli barqarorligini oshiradi; ikkinchidan, retention va 

cession ulushi risklarni optimal boshqarish mexanizmi sifatida xizmat qiladi; uchinchidan, tantema 

va boshqa moliyaviy mexanizmlar kompaniya daromadlarini barqarorlashtiradi. Shu nuqtai nazardan, 

O‘zbekistonda sug‘urta kompaniyalari faoliyatida qayta sug‘urta amaliyotini yanada kengaytirish va 

optimallashtirish zarurati dolzarb ilmiy-amaliy muammo sifatida qaraladi. 

Ushbu tadqiqot O‘zbekistonda sug‘urta kompaniyalarida qayta sug‘urta mexanizmlari orqali 

risklarni diversifikatsiya qilish samaradorligini ilmiy jihatdan baholashga qaratilgan bo‘lib, 

metodologik jihatdan tizimli, qiyosiy va empirik tahlil usullarini o‘z ichiga oladi. Tadqiqotning asosiy 

vazifasi sug‘urta kompaniyalarining moliyaviy barqarorligi va portfel risklarini optimallashtirishga 

qaratilgan qayta sug‘urta amaliyotining samaradorligini aniqlashdir. Shu maqsadda tadqiqot bir 

nechta metodologik bosqichlarni o‘z ichiga oladi. 

Birinchi bosqich — nazariy va konseptual asoslarni shakllantirish. Bu bosqichda sug‘urta va 

qayta sug‘urta bo‘yicha akademik adabiyotlar tahlil qilindi, shu jumladan risk boshqarishning nazariy 

konseptlari, risk diversifikatsiyasi mexanizmlari va kapital еtarliligi tushunchalari aniqlashtirildi. 

Nazariy tahlil orqali proporsional va noproporsional qayta sug‘urta shartnomalarining iqtisodiy 

samaradorligi va sug‘urta portfeli barqarorligiga ta’siri hamda retention, session va tantema kabi 

moliyaviy ko‘rsatkichlar konseptual ramka sifatida ishlab chiqildi. 

Ikkinchi bosqich — empirik tahlil va ma’lumotlarni yig‘ish. Tadqiqot O‘zbekiston sug‘urta 

bozoridagi еtakchi kompaniyalar faoliyatiga oid moliyaviy va statistik ma’lumotlarni tahlil qiladi. 

Ma’lumotlar manbai sifatida kompaniyalarning yillik hisobotlari, O‘zbekiston Respublikasi 

Markaziy banki va Istiqbolli loyihalar milliy agentligi ochiq ma’lumotlari, shuningdek, xalqaro 

sug‘urta statistikasi (Swiss Re, Munich Re) dan foydalanildi. Ushbu bosqichda sug‘urta mukofotlari 

va to‘lovlari, retention darajasi, cession ulushi, zararlilik (loss ratio) kabi indikatorlar yig‘ilib, 

ularning qayta sug‘urta orqali diversifikatsiyaga ta’siri kvantitativ usullar yordamida tahlil qilindi. 

Uchinchi bosqich — tahliliy va statistik metodlar va xulosalar chiqarish. Risklarni 

diversifikatsiya qilish samaradorligini baholashda statistik va moliyaviy ko‘rsatkichlar o‘zaro 

taqqoslandi. Shuningdek, proporsional va noproporsional qayta sug‘urta turlari bo‘yicha portfel 

barqarorligi, yo‘qotishlar dispersiyasi, va kapital samaradorligi indekslari hisoblab chiqildi. Tadqiqot 

jarayonida qiyosiy tahlil, regressiya modellari va korrelyatsion tahlil metodlaridan foydalangan holda 

qayta sug‘urta mexanizmlarining moliyaviy natijalarga ta’siri aniqlangan. Empirik natijalar va 

moliyaviy ko‘rsatkichlar tahlili asosida qayta sug‘urta instrumentlarining samaradorligi, risklarni 

diversifikatsiya qilish imkoniyatlari va O‘zbekiston sharoitida amaliy qo‘llanilishi bo‘yicha ilmiy-

asoslangan xulosalar ishlab chiqildi. Shuningdek, tadqiqot natijalari sug‘urta kompaniyalari 

rahbarlari uchun tavsiyalar, risk-menejment strategiyalari va qayta sug‘urta portfeli optimallashtirish 

choralarini shakllantirishda qo‘llanilishi mumkin. Natijada, tadqiqot metodologiyasi nazariy asos, 

empirik ma’lumotlar tahlili, statistik va moliyaviy ko‘rsatkichlarni hisoblash hamda qiyosiy tahlil 

bosqichlarini birlashtiradi, bu esa sug‘urta kompaniyalarida qayta sug‘urta orqali risklarni 

diversifikatsiya qilish samaradorligini kompleks va ilmiy asoslangan tarzda baholash imkonini 

beradi. 

Ushbu tadqiqot natijalari O‘zbekiston sug‘urta bozori 2025 yilning 9 oyi davomida sezilarli 

o‘sish va moliyaviy natijalarni ko‘rsatdi. Tadqiqot uchun yig‘ilgan ma’lumotlar, jumladan 

O‘zbekiston Respublikasi Milliy statistika qo‘mitasi va Istiqbolli loyihalar milliy agentligi 

ma’lumotlariga ko‘ra, sug‘urta kompaniyalari sof foyda va o‘sish sur’atlari bo‘yicha turlicha 

natijalarni qayd etdi (1-jadval). 

1-jadval 

 O‘zbekiston Respublikasi sug‘urta bozorining 2025 yil 9 oy ko‘rsatkichlariga asosan 

eng ko‘p foyda olgan kompaniyalar (mlrd so‘m) 

 
 

Jadval tahlili shuni ko‘rsatadiki, bozorning sof foydasi va o‘sish sur’atlari kompaniyalar 

bo‘yicha sezilarli farq qiladi. Apex Insurance eng katta sof foydaga ega bo‘lishiga qaramay, o‘sish 

sur’ati -27,8% ni tashkil etib, risklarni diversifikatsiya va qayta sug‘urta mexanizmlaridan еtarlicha 

samarali foydalanilmaganini ko‘rsatadi. Shu bilan birga, Euroasia Insurance va Alscom Sug‘urta kabi 

kompaniyalar yuqori o‘sish sur’atlari (+323,3% va +548,5%) bilan ajralib, qayta sug‘urta va 

innovatsion risk boshqaruv mexanizmlarining samaradorligini yaqqol namoyon etadi. 

Ushbu tadqiqot natijalari O‘zbekiston sug‘urta bozorida qayta sug‘urta orqali risklarni 

diversifikatsiya qilish samaradorligini hamda bu mexanizmning milliy sug‘urta tizimidagi o‘rni va 

ta’sirini ko‘rsatadi. Empirik tahlil uchun foydalanilgan statistik ma’lumotlar Ichki bozor hisobotlari, 

Istiqbolli loyihalar milliy agentligi ma’lumotlari hamda davlat va sug‘urta tashkilotlari hisobotlari 

asosida yig‘ildi. 

2025-yil ma’lumotlariga ko‘ra, O‘zbekiston sug‘urta bozorining o‘sishi sezilarli bo‘lib, 

sug‘urta xizmatlari umumiy hajmi 10 trln so‘mdan oshdi — bu 2024-yilga nisbatan qiymat jihatidan 

sezilarli o‘sishni anglatadi. Shu davrda qayta sug‘urta xizmatlari bo‘yicha joriy siklda 14,2 % atrofida 

ulush ta’minlangani kuzatildi, bu milliy bozorda qayta sug‘urtaning risk diversification uchun 

ahamiyati ortganligini ko‘rsatadi. 

Shuningdek 2025-yilda Prezident Shavkat Mirziyoyevning “Mamlakatimizda qayta sug‘urta 

tizimini yanada takomillashtirish chora-tadbirlari to‘g‘risida”gi PQ-191-sonli qarori (23.05.2025) 

qabul qilindi va unda “O‘zbekiston qayta sug‘urta kompaniyasi” milliy qayta sug‘urta tashkiloti 

tashkil etilishi belgilandi. Ushbu kompaniyaning ustav kapitali 300 mlrd so‘mdan kam bo‘lmagan 

miqdorda shakllanadi va uning 50 % davlat, qolgan 50 % esa xususiy investorlar hissasi bilan tashkil 

etiladi [1].  

Prezident qarori bo‘yicha milliy qayta sug‘urta kompaniyasi: 

 Barcha turdagi qayta sug‘urta faoliyati bilan mashg‘ul bo‘ladi; 

 Xorijiy va mahalliy investorlarning to‘g‘ridan-to‘g‘ri va portfel investitsiyalari risklarini 

qamrab olish uchun kompleks qayta sug‘urta himoyasi ko‘rsatadi; 

 2025-yilda milliy qayta sug‘urta bozori hajmini 4 trln so‘mga еtkazish, qayta sug‘urta 

xizmatlari eksportini kamida 30 % ga ko‘tarish, hamda sohaga investitsiyalarni 150 mlrd so‘mgacha 

jalb etish vazifalarini belgilagan. 

Bu qaror milliy sug‘urta bozori uchun ikkita muhim yo‘nalishda ta’sir ko‘rsatadi: 

 Risklarni ichki qayta sug‘urta orqali diversifikatsiya qilish imkoniyati: Milliy qayta sug‘urta 

kompaniyasi tashkil etilganidan so‘ng sug‘urta kompaniyalari o‘z risklarini xorijiy bozorlarga 

jo‘natmasdan avval milliy qayta sug‘urta kompaniyasi bilan qayta sug‘urtalash imkoniyatiga ega 

bo‘ladi. Bu ichki moliya resurslarining saqlanishi, valyuta chiqimlarining kamayishi va risklarni ichki 

moliyaviy bozorda boshqarish imkoniyatlarini kuchaytirib beradi. [2]  

 Moliyaviy barqarorlikni oshirish: Moody’s Ratings tahlilida ta’kidlanganidek, milliy qayta 

sug‘urta tizimi tashkil etilishi O‘zbekiston sug‘urta sektorining moliyaviy barqarorligini 

mustahkamlaydi, bozordagi sistemali risklarni kamaytiradi hamda xalqaro bozorlarga qaramlikni 

pasaytiradi [3]. 

Bundan tashqari, tadqiqot natijalari shuni ko‘rsatadiki, qayta sug‘urta xizmatlarining ulushi 

oshishi sug‘urta kompaniyalarining yo‘qotishlar dispersiyasini sezilarli darajada kamaytiradi. Bu risk 

diversification mexanizmi sug‘urta kompaniyalarining kapital talablarini еngillatadi va yangi 

investitsiya loyihalari uchun moliyaviy barqarorlikni oshiradi. Ushbu natijalar milliy sug‘urta 

bozorini xalqaro standartlarga moslashtirish, risklarni samarali boshqarish va milliy iqtisodiyotning 

sheriklari uchun ishonchli muhit yaratishda muhim ahamiyatga ega. 

Umuman olganda, Prezident qarori to‘g‘risidagi ma’lumotlar va bozor statistikasi birgalikda 

ko‘rsatadiki, qayta sug‘urta orqali risk diversifikatsiya qilish nafaqat sug‘urta kompaniyalarining risk 

boshqaruv strategiyasini kuchaytirishga xizmat qiladi, balki milliy sug‘urta tizimi barqarorligini 

oshirish, valyuta oqimlarini optimal tartibga solish va xalqaro investitsiyalarni jalb etish nuqtai 

nazaridan ham strategik ahamiyat kasb etadi. 

Mazkur tadqiqot natijalari shuni ko‘rsatdiki, O‘zbekiston sug‘urta bozorida qayta sug‘urta 

orqali risklarni diversifikatsiya qilish nafaqat sug‘urta kompaniyalarining moliyaviy barqarorligini 

ta’minlash, balki bozor barqarorligini saqlash, kapital talablarini muvozanatlash va investorlar 

ishonchini oshirishda ham muhim rol o‘ynaydi. 2025 yilning 9 oyidagi statistika tahlili va 

kompaniyalar sof foydasi ko‘rsatkichlari (jumladan Mosaic Insurance Group, EUROASIA 

INSURANCE va Alscom Sug‘urta) shuni ko‘rsatadiki, qayta sug‘urta mexanizmlarini samarali 

qo‘llagan kompaniyalar risk dispersiyasini sezilarli darajada kamaytirgan va sof foyda o‘sishini 

ta’minlagan. 

Tadqiqot asosida quyidagi xulosalarni keltirish mumkin: 

Qayta sug‘urta va risk diversifikatsiyasi samaradorligi: Sug‘urta kompaniyalari risklarni qayta 

sug‘urta orqali samarali diversifikatsiya qilsa, yo‘qotishlar dispersiyasi kamayadi va moliyaviy 

barqarorlik oshadi. Bu, ayniqsa, yirik va katastrófik risklarni boshqarishda muhim ahamiyatga ega. 

Milliy qayta sug‘urta tizimining ahamiyati: Prezident qarori bilan tashkil etilgan O‘zbekiston 

Milliy Qayta Sug‘urta Kompaniyasi ichki risklarni boshqarish va sug‘urta kompaniyalari portfelini 

diversifikatsiya qilish imkoniyatlarini kengaytiradi. Bu milliy kapitalni saqlash, xorijiy bozorga 

bo‘ysunishni kamaytirish va ichki moliyaviy resurslarni samarali boshqarish imkonini beradi. 

Moliyaviy barqarorlik va bozor raqobati: Qayta sug‘urta orqali risklarni samarali taqsimlash 

sug‘urta kompaniyalarining moliyaviy barqarorligini oshiradi, bozorda raqobatni kuchaytiradi va 

yangi sug‘urta instrumentlarini joriy qilish imkoniyatini yaratadi. 

Tadqiqot asosida quyidagi takliflar ishlab chiqildi: 

Milliy qayta sug‘urta kompaniyasi faoliyatini kengaytirish: Milliy qayta sug‘urta kompaniyasi 

orqali barcha sug‘urta kompaniyalari risk portfellarining diversifikatsiyasini majburiy va ijobiy 

tartibda amalga oshirish mexanizmini yaratish. 

Qayta sug‘urta ulushini oshirish: Sug‘urta kompaniyalari o‘z portfelidagi yirik risklarni milliy 

va xalqaro qayta sug‘urta shartnomalari orqali qoplashni rag‘batlantirish. 

Moliyaviy barqarorlik monitoringi: Sug‘urta kompaniyalarining sof foyda va yo‘qotishlar 

dispersiyasini muntazam ravishda tahlil qilish va risklarni boshqarish strategiyalarini 

optimallashtirish uchun nazorat mexanizmlarini joriy etish. 

Xalqaro tajribani joriy etish: Sug‘urta kompaniyalari xalqaro qayta sug‘urta standartlari va risk 

management amaliyotlarini o‘z faoliyatiga integratsiya qilish orqali moliyaviy barqarorlikni 

kuchaytirish. 

Umuman olganda, tadqiqot shuni ko‘rsatadiki, qayta sug‘urta orqali risklarni diversifikatsiya 

qilish O‘zbekiston sug‘urta bozorining barqarorligi, moliyaviy sog‘lomligi va raqobatbardoshligini 

oshirishda strategik ahamiyatga ega. Shu bois, milliy qayta sug‘urta tizimi, sug‘urta 

kompaniyalarining samarali risk boshqaruv mexanizmlari va xalqaro standartlarga muvofiq faoliyat 

yuritish tizimini joriy etish bozorning barqaror rivojlanishi uchun asosiy vosita sifatida qaraladi. 

